
Адамға құқыққа қарсы қасақана қаза келтіру мақсатында тұншықтырып қасақана өлтгені үшін қылмыстар жиынтығы бойынша жазаларды ішінара қосу жолымен түпкілікті өтеуге өмір бойы бас бостандығынан айыруға сотталған
Сот қылмыстың сипаты мен қоғамға қауіптілік дәрежесін оның жазасы мен жауаптылығын жеңілдететін және ауырлататын мән-жайларды ескере отырып заң талабына сай дұрыс жаза тағайындаған.
Ақтөбе облысы қылмыстық істер жөніндегі мамандандырылған ауданаралық сотының 2012 жылғы 15 тамыздағы үкімімен: Қ., бұрын сотталған, 14.06.2007 жылы Қазақстан Республикасы Қылмыстық кодексінің (бұдан әрі – ҚК) 175-бабы 2-бөлігінің «в» тармағымен 1 жылға бас бостандығынан айырылған. 29.10.2009 жылы ҚК-нің 175-бабы 2-бөлігінің «а, в» тармақтарымен, 178-бабының 1-бөлігімен 4 жылға бас бостандығынан айырылып, сотталған. ҚК-нің 96-бабының 1-бөлігімен 12 жылға бас бостандығынан айыруға, 125-бабы 2-бөлігінің «а» тармағымен 10 жылға бас бостандығынан айыруға, 120-бабы 2-бөлігінің «а, б» тармақтарымен 9 жылға бас бостандығынан айыруға, 175-бабы 2-бөлігінің «в» тармағымен 2 жылға бас бостандығынан айыруға, 96-бабы 2-бөлігінің «в, д, ж, к, н» тармақтарымен өмір бойы бас бостандығынан айыруға, ҚК-нің 58-бабының 4-бөлігіне сәйкес, қылмыстар жиынтығы бойынша жазаларды ішінара қосу жолымен түпкілікті өтеуге өмір бойы бас бостандығынан айыруға сотталған. 
Осы тағайындалған жазаға Мұғалжар аудандық № 2 сотының 2009  жылғы 29 қазандағы үкімімен тағайындалған жазаның өтелмеген бөлігінен ішінара 1 жылын қосу жолымен Қ.-ға түпкілікті өтеуге өмір бойы бас бостандығынан айыру жазасы тағайындалып, жазаны өтеуге ерекше режимдегі колония белгіленген. ҚК-нің 48-бабының 6-бөлігіне сәйкес, Қ.-ға тағайындалған бас бостандығынан айыру жазасының алғашқы 5 жылы түрмеде өтеу түрінде белгіленген. ҚК-нің 13-бабының 1-бөлігіне сәйкес, Қ.-ның әрекетінде қылмыстың қайталануы танылған. ҚК-нің 88-бабы 1-бөлігінің «г» тармағына сәйкес, Қ.-ға жаза өтейтін орнында алкоголизмнен мәжбүрлеп емдеу тағайындалған. 
Сондай-ақ осы үкіммен Н., Ж. және Е. сотталған. Сот үкімімен 2009 жылғы 7 маусымда Қ. өзінің таныстары ағайынды Н., Ж. және Е. төртеуі Шалқар көлінің жағасында спирт ішімдіктерін ішіп отырып, Қ. ұялы телефонымен өзінің танысы Н.-ға телефон соғып, оның келісімімен барлығы бірге спирт ішімдіктерін ішкен. 
Содан соң Қ. мен Н. өзара ұрысып, олардың араларында жанжал туып, Қ. Н.-ны өлтіру, яғни басқа адамға құқыққа қарсы қасақана қаза келтіру мақсатында, сол жерде ішіп отырған сыраның бутылкасымен Н.-ның оң жақ бетіне бутылка сынғанша бірнеше рет ұрып, оң жақ бет сүйегінің самай өсіндісін сындырып, денсаулығына орташа дәрежедегі зиян келтірген. 
Ақыры Қ. Н.- ны шашынан ұстап, сүйреп көлге апарып, басын суға тығып, тұншықтырып қасақана өлтіріп, мәйітін қамыстардың арасына жасырып тастаған. Бұдан басқа, 2009 жылы 9 маусымда Қ. мен осы қылмыстық іс бойынша сотталған Н., Ж. және Е. автокөлікпен жүріп келе жатып, жолдың бойында спирт ішімдіктерін ішкен С.-ны көріп, оны автокөлікке мінгізіп алып, Шалқар көлінің жағасына барған. 
Сол жерде спирт ішімдіктерін ішу барысында С. қатты мас болып жерге етбетімен жатып ұйықтап қалғанда, Қ. С.-ны ояту мақсатында алдын ала тергеумен анықталмаған пышақпен соңғының жамбас тұсына бір-екі рет тығып, оған дене жарақатын келтірген. 
Осы кезде қасындағы Ж., Қ.-ның С.-ға жасаған әрекеттері үшін қатты қорыққан, яғни ол құқық қорғау органдарына арызданатын болса, барлығы сотталып кететіндерін ойлаған. Алайда, осындай қорқынышты үрей Н., Е. және Қ.-ның ойларына келмеген.Ақыры Ж. басқа адамға құқыққа қарсы қасақана қаза келтіру мақсатында, өзі бөлек әрекет жасап, ес-түссіз ұйықтап, дәрменсіз күйде жатқан С.-ны тергеумен анықталмаған пышақпен тамағынан бауыздап, басын денесінен бөліп кесіп алып, қасақана өлтірген. 
Одан соң төртеуі оны жерге көміп тастаған. Содан екі күн өткен соң мәйіт көмілген жерде адамдар көп жүретіндіктен, төртеуі мәйітті қайта қазып алып, автокөлікке салып Шалқар - Бозой автокөлік жолының 2-ші шақырымының, сол жағындағы тегіс даланың ойыстау жеріне апарып, қайтадан көміп тастаған. Бұдан басқа, 2009 жылғы 12 маусымда, Қ. Ж., Н. және Е. төртеуі «Бақарыс» кафесінің қасында спирт ішімдігін ішіп отырған. 
Сол кезде қастарынан өтіп бара жатқан Ж.-ны көріп, Қ. қасындағы Н., Ж. және Е.-ге оны зорлау туралы ұсыныс жасаған. Ақыры алдын ала сөз байласқан адамдар тобы болып төртеуі оны зорлап, жыныс қатынасын жасауға келіскен. Содан, төртеуі Ж.-ны ұстап алып, өлтіреміз деп қорқытып, оны ұрлап, автокөлікпен далаға апарған. Сол жерде оны төртеуі ұрып-соғып, кезекпен зорлап, жыныстық қатынас жасаған. Осыдан соң, Қ. мен Ж. бірнеше рет, Н. және Е.-мен бірігіп, алдын ала сөз байласқан адамдар тобы болып, аса қатыгездікпен, басқа қылмысты жасыру мақсатында, дәрменсіз күйде болған Ж.-ны қасақана қылғындырып өлтіріп, мәйітін көміп, үстіне қураған шөп салып, бензин құйып өртеп жіберген. 
Бұдан басқа, Қ. 2012 жылы 11 ақпанда «Оңаша» кафесінің терезесін сындырып, кафе ішіне заңсыз кіріп, Н.-ның құны 8 500 теңге тұратын магнитофонын және 1 500 теңге тұратын қол шамын жасырын түрде ұрлап кеткені үшін кінәлі деп танылған. Ақтөбе облыстық сотының апелляциялық және кассациялық сот алқаларының қаулыларымен сот үкімі өзгеріссіз қалдырылған. Сотталған Қ. Жоғарғы Соттың қадағалаушы сот алқасына берген өтінішінде сот қаулыларымен келіспейтіндігін, үкімде көрсетілген қылмыстарға еш қатысы жоқ екенін, 2009 жылы Ж. үйін салуға көмектескенін, сол үйдің қабырғасымен төбесін көтерген соң екеуі арақ ішіп, өзі қатты мас болып қалғанын, қасындағы Ж. оны ұйықтап жатқан кезінде машинасына салып, үйіне жеткізіп салмақ болғанын, сондықтан оның бір әйел адамды қалай қағып кеткенін өзі көрмегенін атап көрсеткен. 
Сонымен қатар, сол әйелді Ж.-ның мас күйінде машинамен қағып, өлтіргенін тек ертесіне одан естігенін, мәйітті көмуге еш жәрдем көрсетпегенін және ол қылмысты жасауға жоспарлар құрмағандарын, кейіннен тергеу барысында полиция қызметкерлері қысым көрсетіп, кінәсін мойындағанын айтып, басқа да ашылмаған қылмыстарды мойнына таққандарын көрсеткен. 
Сондықтан осы мән-жайларды ескеріп, өзінің жасалған қылмыстарға еш қатысы жоқ болғандықтан өмір бойы бас бостандығынан айыру жазасымен келіспей, қылмыстық істі қайта қарауды сұраған. Қадағалаушы сот алқасы өтініште келтірілген уәждерді талқылап, прокурордың үкімді өзгеріссіз қалдыруды сұраған пікірін тыңдап, іс құжаттары мен сот қаулылары төмендегі мән-жайлардың негізінде өзгеріссіз қалдырған. 
Сотталған С.-ның кінәсі сот тергеуінде зерттелген және бірінші сатыдағы сотпен объективті түрде бағаланған дәлелдемелер жиынтығымен толық дәлелін тапқан. Атап айтқанда, сотталғанның алдын ала тергеу кезінде сезікті және айыпкер ретінде берген жауаптарымен, оның оқиға болған жерді көрсету арқылы тексеру хаттамаларымен, мәйітті көмген жерлерін көрсетіп адамдар сүйектері табылғандарымен, оның фотосуреттен жәбірленушілерді тану хаттамаларымен, жәбірленушілердің және куәлардың жауаптарымен, оқиға болған жерді қарау хаттамаларымен, айғақты заттарды алу хаттамаларымен, сот медициналық, медициналық криминалистикалық, молекулярлыгенетикалық сараптамалар қорытындыларымен, басқа да айғақты деректермен дәлелденген. 
Қ.-ның қылмыстық әрекеті ҚК-нің 96-бабының 1-бөлігімен, 125-бабы 2-бөлігінің «а» тармағымен, 120-бабы 2-бөлігінің «а, б» тармақтарымен, 96-бабы 2-бөлігінің «в, д, ж, к, н» тармақтарымен, 175-бабы 2-бөлігінің «в» тармағымен дұрыс сараланған. Сондықтан сот сотталған Қ.-ға жазаны қылмыстың сипаты мен қоғамға қауіптілік дәрежесін және оның жазасы мен жауаптылығын жеңілдететін және ауырлататын мән-жайларды ескере отырып, заң талабына сай дұрыс тағайындаған.

